
	Әлки муниципаль  районы
Җиңүнең кадерле шәхесләре:

Миндрюков Лев Яковлевич

	Тормыш юлы
1926 нчы елның 14 июнендә Әлки районының Иске Тумба авылында дөньяга килә. Сугыш башланганда аңа нибары 15 яшь була. Ул вакытта “Рационализатор” урман эшкәртү заводында эшли. 1943 елда 17 яшьлек егетне фронтка алалар. Ул Приморье өлкәсе Япония чигендә минометчылар полкында хезмәт итә. Сугышларда телефончы буларак катнаша. Сугышчының төп вазыйфасы армиянең команда составы өчен һәрдаим өзлексез  элемтә булдыру.  1945 елның 9 нчы августыннан 1945 елның 3 нче сентябренә кадәр Япония белән булган сугышларда катнаша. Лев Миндрюковны 1950 нчы елда демобилизациялиләр. Шуннан соң ул Казан дәүләт университетына укырга керә һәм 1972 елда тарихчы белгечлеге алып  университетны тәмамлый. Әлки районында комсомол оешмасында, Советлар Союзы Коммунистлар партиясенең район партия оешмасында эшли.  Лев Яковлевич озак еллар районның элемтә челтәрен җитәкли. Хәзерге көндә ветеран хатыны белән Базарлы Матак авылында яши.

Сугышчының хәрби юлы картасы

	Бер батырлык тарихы
«Әлеге кызыклы вакыйга 1945 елның җәендә булды. Безгә, тиз арада, элемтәне тәртипкә салырга кирәк иде. Ә моның өчен кеше күренмәслек биеклектә үлән үскән җирне үтәргә кирәк булды. Үзем белән бер бәйләм кабель алып, әлеге адәм күренмәслек үлән арасыннан, элемтәне җайларга киттем. Һәм, көтмәгәндә,  каршыма ике япон солдаты килеп чыкты.  Алар инде сугышның  тиздән тәмамланачагын аңлап, каршылык күрсәтми башлаганнар иде. Шулай да, арада төрлесе очрады… Ләкин бу ике япон солдаты шунда ук бирелделәр һәм минем иптәшем аларны командир янына алып китте. Ә миңа үземә генә элемтәне җайларга туры килде. Мин үземә йөкләнгән вазыйфаны вакытында үтәп чыга алдым» 
	Сугышчан батырлыклары өчен бүләкләре
- «Жуков» медале
-  «2 дәрәҗә Ватан сугышы»  ордены

Льв  Яковлевич  Миндрюков турындагы мәгълуматлар  Әлки районы Базарлы Матак авылының 

Н.Дәүли исемендәге гимназия музеенда саклана

